
МОНГОЛ УЛСЫН ИХ ХУРЛЫН 2011 ОНЫ ХАВРЫН ЭЭЛЖИТ

ЧУУЛГАНЫ 2011 ОНЫ 6 ДУГААР САРЫН 30-НЫ ӨДӨР 

(ПҮРЭВ ГАРИГ)-ИЙН НЭГДСЭН ХУРАЛДААНЫ 

ДЭЛГЭРЭНГҮЙ ТЭМДЭГЛЭЛ

Хуралдаан 10 цаг 47 минутад эхлэв.
Д.Дэмбэрэл: Гишүүдийн энэ өдрийн амар амгаланг айлтгая. Улсын Их Хурлын чуулганы 2011 оны 6 дугаар сарын 30-ны өдрийн нэгдсэн хуралдааны ирц хангагдсан байна. Хуралдааныг нээснийг мэдэгдье. 

Өнөөдрийн хуралдаанаар хэлэлцэх асуудлыг танилцуулъя. Монгол Улсын 2010 оны төсвийн гүйцэтгэл батлах тухай Улсын Их Хурлын тогтоолын төсөл, Засгийн газрын 2010 оны жилийн эцсийн санхүүгийн тайлан, хоёр дахь хэлэлцүүлэг байгаа. 

Монгол Улсын 2012 оны төсвийн хүрээний мэдэгдэл, 2013-2014 оны төсвийн төсөөллийн төсөл, хэлэлцэх эсэх асуудал байгаа. 

Хувь хүний орлогын албан татварын тухай хуулийн 16 дугаар зүйлийн 16.1.12 дахь заалт, Үндсэн хуулийн холбогдох заалтыг зөрчсөн эсэх тухай маргааныг хянан шийдвэрлэсэн тухай Үндсэн хуулийн цэцийн 2011 оны 01 дүгээр дүгнэлт, 

Улс төрийн намын тухай хуулийн 15 дугаар зүйлийн 15.6 дахь хэсгийн зарим заалт Үндсэн хуулийн холбогдох заалтыг зөрчсөн эсэх тухай маргааныг хянан шийдвэрлэсэн тухай Үндсэн хуулийн цэцийн 2011 оны 02 дугаар дүгнэлт, 

Хөдөлмөр эрхлэлтийг дэмжих тухай  хуулийн шинэчилсэн найруулгын төсөл болон холбогдох хуульд нэмэлт өөрчлөлт оруулах тухай хуулийн төслүүд, эцсийн хэлэлцүүлэг, 

Компанийн тухай шинэчилсэн найруулгын хуулийн төсөл болон холбогдох бусад хуульд нэмэлт, өөрчлөлт оруулах тухай, Компанийн тухай хуулийн шинэчилсэн найруулгыг дагаж мөрдөх журмын тухай хуулийн төслийн эцсийн хэлэлцүүлэг, 

Дээд боловсролын санхүүжилт, суралцагсдын цалин, тэтгэлэг, тэтгэмж, нийгмийн баталгааны тухай болон холбогдох бусад өөрчлөлт оруулах тухай хуулийн төслүүд, 

Бусад асуудлууд байна. Бусад асуудлын хүрээнд Сонгуулийн хуулийн асуудлаар зөвшилцөөн явагдаж, асуудал нэг тийшээ хандаж байгаа бол энийгээ бас хэлэлцэнэ гэсэн бодолтой байна. 

Ингээд хэлэлцэх асуудалдаа оръё. Хэлэлцэх асуудал дээр санал байна уу? Ч.Сайханбилэг хэлэлцэх асуудал дээр саналтай гэж байна. 

Ч.Сайханбилэг: Баярлалаа. Дарга аа, Улсын Их Хурал дахь Ардчилсан намын бүлэг Сонгуулийнхаа хуулийг эхний ээлжинд хэлэлцье гэдэг санал тавиад ажлын хэсэг байгуулаад, Ардын намын бүлэгтэй зөвшилцөх энэ үйл ажиллагаа бол үргэлжилж байгаа. Тэгээд энэ зөвшилцөх үйл ажиллагаа дуусаагүй байгаа учраас Ардчилсан намын бүлгийн Их Хуралд тавьсан санал бүрэн гүйцэд хэрэгжээгүй байгаа учраас бид нар өнөөдрийн хуралдаанаас завсарлагаа үргэлжлүүлэн авах энэ хүсэлтийг Их Хурлын даргад тавьж байна. Тэгээд энэ ажлын хэсгүүдийг хуралдах бололцоо гаргаж өгөхийг бас хүсч байна. Баярлалаа. 

Д.Дэмбэрэл: Ажлын хэсгийг хуралдуулах бололцоог 7 хоног гаргаж өгсөн шүү дээ. түрүүчийн 4 дэх өдрөөс эхлээд та бүхэн завсарлага авъя, бидний хоорондоо яриа хэлэлцээр хийж байна, хийе гээд. Энэ хугацаа бага байна гэж үү? Энэ хугацаанд яагаад та нар энэ ажлын хэсгийнхээ асуудлаа шийдэж, тэр намын бүлгүүд тохиролцоо нь тохирохгүй байгаа юм? Энийгээ та нар тайлбарлаадах. Би 7 хоногийн хугацаа өгсөн. 7 хоногийн хугацаа чинь их хугацаа шүү дээ. энийгээ бас энэ чуулганд хэлэх хэрэгтэй. Яагаад байгаа юм? Ч.Сайханбилэг 

Ч.Сайханбилэг: Өнгөрсөн долоо хоногт ажлын хэсэг нийтдээ 6 удаа хуралдсан байгаа. Тэгээд ажлын хэсгийн хуралдааны бүх протокол хийгдээд явж байгаа. Хоёр бүлэг хоёулаа бие биедээ аль болох хүлээж авахуйцаар, аль болох буулт хийсэн ийм саналуудыг бол удаа дараа би биедээ гаргаж байгаа. Энэ ажлын хэсэг дээр гарсан саналуудаа бүлэг байнга хэлэлцээд явж байгаа. Энэ долоо хоног гэхэд манай бүлэг бол өдөр болгон хуралдсан. Ээлжит бус хуралдаануудаа хийж байгаа. Бүлгийн гишүүдийн ирц ч гэсэн маш өндөр байгаа. Манай 27 гишүүнээс тогтмол 22-24 гишүүн бүлгийн хуралдаан дээр сууж байна. Тэгээд энэ асуудлуудаа ямар ч байсан хэлэлцээд явж байгаа. Өчигдөр ч гэсэн бүлэг хуралдсан. Өнөөдөр өглөө Ардын намын удирдах зөвлөл бас хурал зарласан гэж сонссон. 

Тэгээд эргээд бас уулзаад энэ хурлуудаар юу шийдэгдэв бид нар бас ажлын хэсэг дээрээ ярих ийм шаардлага байгаа. Бид нар бас ажлын хэсэг дээрээ ярих ийм шаардлага байгаа. Ер нь бол Энхтүвшин дарга бид нар юу тохирсон гэхээр ажлын хэсэг дээр ярьж байгаа саналуудаа ажлын хэсгийн гишүүд нь гараад хэвлэл мэдээллийн хэрэгслээр ч юм уу, олон нийтэд мэдэгдээд байхаар эргээд бас нөгөө саналууд маань зөвшилцөх, нөгөө тал хүлээж авах эд нар дээр хүндрэл учраад байгаа учраас аль бүлэг нь ямар санал тавьж байгаа талаараа ажлын хэсгийнхээ энэ үйл ажиллагаа дуустал нь гадагшаа мэдээлэл албан ёсоор өгөхгүй байя. Тэгээд тодорхой үр дүнд хүрсэн үедээ хамтарсан ийм мэдэгдэл хийхээр тохироод ингээд явж байгаа. 

Түүнээс нэг их нууж, хаасан зүйл байхгүй. Бие биедээ санал зөрөлдөөнтэй байгаа гурван асуудлаар бол бас тодорхой саналууд тавьсан. Аль аль нь буулт хийгээд явж байгаа. Гэхдээ бол эцсийн үр дүндээ хүрэх, үр дүн хараахан гараагүй байна. Тийм учраас ямар ч байсан үргэлжлүүлэн ажиллах ийм шаардлага байна гэж үзэж байгаа юм. Баярлалаа. 

Д.Дэмбэрэл: Зүйтэй. Сонслоо. Ер нь сонсоно. Улсын Их Хурлын чуулган энэ завсарлага авсан намын бүлгүүд ямархуу байдлаар явж байгаагаа энд чуулганы хуралд бусад асуудлыг хэлэлцдэггүй юм гэхэд завсарлага авсан үндэслэлүүдээ ярих ёстой шүү дээ. Ө.Энхтүвшин. Юу болоод байгаа юм? 

Ө.Энхтүвшин: Сая Сайханбилэг дарга ярилаа л даа. Хоёр бүлгээс гишүүд орсон ажлын хэсэг бол ажиллаж байгаа. Өдөрт хэд хэдэн удаа хуралдаж байгаа. Сая 6 удаа хуралдлаа гэж байна. 6-гаас илүү ч хуралдсан байх. Зөвшилцөлд түргэн хүрэхийн тулд янз янзын саналуудыг хоёр талаасаа тавиад явж байгаа. Ажлын хэсгийнхээ хүрээнд. Мөн бүлэг дээр танилцуулж байгаа. Бүлгийнхээ хурлыг гурван ч удаа хийлээ. Энэ долоо хоногт. Бүлгийн гишүүдэд танилцуулж байгаа. Сая намын удирдах зөвлөлийн хурал боллоо. Тэнд бас явц байдлыг танилцуулсан. 

Гол асуудал дээрээ хоёр намын бүлэг өнөөдөр нэгдсэн ойлголтод хүрч чадаагүй байгаад байна л даа. Тэр нь мажоритар дээр давамгайлсан байх уу? Тогтолцоо маань? Эсхүл пропорциональ дээр давамгайлсан байх уу гэдэг дээрээ хүрч чадаагүй яваад байна. Бас энэ мажоритар, пропорциональ гээд ингээд яриад байхаар хүмүүс бас зарим нь гайхаж байж магадгүй. Ардын намын бүлэг бол нэгд, Үндсэн хуулийнхаа заалтыг хатуу барья аа. Улсын Их Хурлын гишүүнийг сонгогч шууд сонгоно гэсэн Үндсэн хуулийн заалт байгаа. Тэрийгээ хамгийн түрүүн тавья. Тэр дээрээ үндэслэе. Хоёр дахь асуудал бол хүмүүсийг хүнийг шууд сонгодгоо мажоритар гэж хэлээд байгаа гэж хэлэхэд болно. Намыг сонгоод дараа нь нам нь ийм ийм хүмүүсийг Улсын Их Хурлын гишүүн болгоно гэдгээ пропорциональ гэж хэлж байгаа. тэгвэл тэр хүмүүс сонгогч хүнээ. 

Ч.Сайханбилэг: Энхтүвшин дарга аа, энэ асуудлаа ажлын хэсэг дээр яривал яасан юм бэ? Гэдэс дотор руугаа ороод эхэллээ шүү дээ. 

Ө.Энхтүвшин: Сонгодог тэр тогтолцоо нь олонхи нь байх нь зүйтэй гэдэг байх суурь дээрээ Монгол Ардын намын бүлэг хатуу байгаад байгаа юм. Хүмүүс бас гайхаж байж магадгүй. Юун дээрээ ингээд гацаад байгаа юм бэ гэдэг. Тийм учраас энэ дээрээ л гол нь зөвшилцөл явж байна аа. Үүний өмнөх хуралдаан дээр би санал тавьж байсан. Ажлын хэсэг ажлаа явуулж байя. Эрчимжүүлье. Үүний зэрэгцээгээр хуулиар зайлшгүй хэлэлцэх асуудлуудыг Улсын Их Хурлын чуулганаар хэлэлцээд явж байх нь зүйтэй. Үндсэн чиглэлээ хэлэлцэж батлах ёстой, төсвийн хүрээний мэдэгдлийг хэлэлцэж батлах ёстой, бас бусад олон асуудал бий. Энийгээ бол хэлэлцээд явъя аа гэдэг саналыг би хэлж байсан л даа. Тэгэхээр ингэж болдоггүй юм болов уу гэдгийг би өчигдөр бас Ардчилсан намын бүлгийн даргаас асууж байсан, Сайханбилэг дарга, ажлын хэсэгт орсон хүмүүсээс ч асуугаад байгаа юм л даа. Энэ дээр боломжгүй гэсэн хариуг өгөөд байгаа нь өнөөдөр ингээд чуулганы үйл ажиллагаа цаашаа хэвийн явахад нөлөөлөөд байгаа гэж үзэж байгаа. Ер нь ингэж болдоггүй юм болов уу? 

Ч.Сайханбилэг: Энэ асуудлыг манай бүлэг дээр бас ярьсан юм. Дэмбэрэл дарга аа. 

Д.Дэмбэрэл: За, тэр Сонгуулийн хуулиас бусад асуудлуудаа хэлэлцээд явж байж болдоггүй юм уу гэсэн саналыг. 

Ч.Сайханбилэг: Энэ асуудлыг бид нар бас бүлэг дээрээ ярьсан. Тэгээд гишүүд маань Сонгуулийн хуулийн зөвшилцөл нэгд явж байгаа. Хоёрт, түрүүн яг Энхтүвшин даргын хэлдгээр үнэхээр энэ сонгуулийн тогтолцоон дээр хамгийн сүүлийн асуудал дээрээ бид нар гацаад байгаа. Ямар ч байсан зөвшилцөл харьцангуй урагшилж байна. 

Гэхдээ бидний энэ үнэхээр нэгдсэн саналаа олж чадахгүй байгаа энэ асуудал дээрээ үнэхээр ач холбогдол өгөөд, хурдан энэ нэгдсэн дүгнэлтэд хүрэхийн тулд энэ асуудлаа ер нь барьж аваад шийддэгээрээ эхний ээлжинд шийдье. Шаардлагатай бол энэ асуудлаараа тохиролцоонд хүрч чадвал бусад асуудлуудаа хэлэлцээд явах нь зүйтэй. Энэ асуудлаа хурдан зөвшилцөлд хүрэхийн тулд өнөөдөр Ардчилсан нам чуулганы бусад асуудлаас завсарлага авахаас өөр аргагүй ийм нөхцөл байдал үүсээд байна гэдэг дээрээ бүлгийн гишүүдийн олонхи нэгдсэн. Тийм учраас тэгээд ажлынх хэсгээ үргэлжлүүлж ажиллая гэсэн ийм саналтай байгаа. 

Би зүгээр Энхтүвшин даргыг дагаад энэ сонгуулийн пропорциональ давамгайлсан тогтолцоо ямар ач холбогдолтой юм бэ гээд зөндөө олон зүйл яримаар байна. Гэхдээ бол шаардлагагүй байх. Бид нар ажлын хэсэг дээрээ ярьж байгаа учраас тэртээ тэргүй энэ асуудлуудаа ажлын хэсэг дээрээ ярья гэсэн ийм санал бодолтой байна. Тэгээд ажлын хэсгийг үргэлжлүүлж ажиллах энэ хүсэлтийг Их Хурлын даргад дахиад хэлж байна. 

Нэгэнт Улсын Их Хурлын хуулийн 27 дугаар зүйлийн 1.4 дээр бүлгийн эрх хэмжээний хүрээнд завсарлага авах эрх өнөөдөр хүчин төгөлдөр хуулиар нээлттэй байгаа ийм бүрэн эрхийн асуудал. Тийм учраас энэ асуудлыг дахиад хэлэхэд бас өргөн хэлэлцүүлэг болголгүйгээр энэ Ардчилсан намын бүлгийн саналыг хүндэтгэн хүлээж аваад өнөөдөр ажлын хэсгийг үргэлжлүүлэн ажиллах нөхцөл, бололцоог гаргаж өгөөч ээ гэж чуулганы хуралдаан даргалагчаас дахин хүсэж байна. Баярлалаа. Асуулт, хариулт байдаггүй шүү дээ. тийм ээ, дарга аа? 

Д.Дэмбэрэл: Үр ашигтай санал хэлнэ гэж найдаж байна. 

Су.Батболд: Энэ улс орны амьдралын өмнө тулгамдсан зөндөө олон асуудал байх юм. Би энэ зөвшилцлийн ажлын хэсэг бол тэнцвэргүй байдалд ажиллаж байгаа байхгүй юу. Нэг талаас ийм балай юмаар тулгалт хийчихээд, хуучирсан арга барилаараа дандаа ажлаа явуулж байсан арга барилтай шүү дээ. Ардчилсан намынхан. Энэ өөр сонгууль Ардчилсан намд чухал байж болно. Ард түмэнд цаана чинь шатахуун ч юм уу, өөр асуудал чухал байна шүү дээ. бид нар Засгийн газрыг үйл ажиллагаа явуулахын тулд төсвийн хүрээний мэдэгдлийг батлах хэрэгтэй шүү дээ. ийм байдалд би зөвшилцөл явна гэдэг итгэхгүй байгаа юм. Зөвшилцлийн ажлын хэсэг явагдах зөндөө бололцоо байна. Өдөрт та нар 6 цугласан гэж байна. Нэг хорьхон минут цуглачихаад ямар ч ахиц гаргахгүй, түүнийхээ төлөө мэрийхгүй, тэгээд энэ бүхэл бүтэн Улсын Их Хурлын ажлыг гацаачихаад, улс орны амьдралыг гацаачихаад ингээд PR-даад суугаад байж болохгүй шүү дээ. Үр ашигтай санал хэлж байна. Би. Ардчилсан намд Сонгуулийн хууль чухал байж болно. Ард түмэнд цаана чинь амьдрал чухал байна шүү дээ. Бид нар амьдралынх нь олон чухал асуудлыг хэлэлцэж шийдэх хэрэгтэй байна шүү дээ. ийм балай юмаар дандаа ингэж юу хийж байдгаа болиоч. Зөвшилцлийн ажлын хэсэг шөнө ажилласан ч болно, орой ч ажилласан ч болно, өдрийн цайгаар ажилласан ч болно, заавал энэ чуулган завсарлуулж ажиллах хэрэг юу байгаа юм? Мянган ажил байна шүү дээ. цаана чинь. Ийм байдлаар, би бол энийг Ардчилсан намаас хийсэн тулгалт гэж бодож байгаа байхгүй юу. Юмаар барьцаалж асуудал шийднэ гэвэл шийдэхгүй ээ, шийдэхгүй. Энийгээ болиоч. Одоо бид нар олонхиороо ирцээ бүрдүүлээд, асуудлаа шийдье л дээ. төсвийн хүрээний мэдэгдлийг баталмаар байна. Энэ Их Хурал гэдэг асуудал улс орны амьдралыг шийддэг юм бол шатахууны асуудлыг яримаар байна. Засгийн газраас асуудал өргөн барих юм гэсэн. Өчнөөн асуудал байна шүү дээ. Энийгээ хийгээч. Бид нар одоо ингээд шууд хуралдаж болно шүү дээ. Болохгүй юм юу байгаа юм? З.Алтай гишүүн орж ирсэн байна. Бие даагч орж ирсэн байна. Ингээд хуралдлаа шүү дээ. болоо шүү дээ. Ардчилсан намтай, намгүй явна шүү дээ. 

Д.Дэмбэрэл: Ч.Сайханбилэг

Ч.Сайханбилэг: Баярлалаа. Дарга аа. Энэ хоёр намын бүлэг бас ийм чухал асуудлаар зөвшилцөөд, тэгээд би түрүүн хэлээд байгаа. 6 асуудлаас 5 дээр нь үндсэндээ учраа олсон. Сүүлийн асуудал дээрээ яах вэ гэдгээ ярьж байгаа үед би Ардын намын бүлгийн шинэ сонгогдсон дэд ахлагч ийм хариуцлагагүй улс төржсөн мэдэгдэл хийж байгаад их харамсаж байна. Ялангуяа хариуцлага хүлээсэн ийм албан тушаалтай гишүүд бол зүгээр бусад гишүүдээсээ энэ асуудалд бол арай илүү нухацтай, арай илүү олон талаас нь харж хандаасай гэж хүсч байгаа. Тийм учраас би дахиад хэлээд байгаа. Энэ асуудлыг ингэж нэгэнт үхрийн сүүлэн дээр хутга гэдэг шиг хамгийн төгсгөл дээр нь ингэж бие бие рүүгээ эмоцитой үг чулуудах ийм бололцоо гаргахгүй байхыг Их Хурлын даргаас би дахиад хүсч байна. 

Энэ ажлын хэсгийн гишүүд бол энэ өдрүүдэд өглөөнөөс орой хүртэл бүгд байж байгаа. 20 минут хуралдаад байгаа мэдээлэл хаанаас гарсан юм бүү мэд. Бид нар 2, 3 цагаар ч үргэлжлээд хуралдсан зөндөө тохиолдол байгаа юм. Бие биенийхээ өрөөг, яг хоёр бүлгийн даргын өрөө хэсээд л хуралдаад байгаа шүү дээ. бид нар үргэлжлүүлээд. 6 гэдэг албан ёсны хурал. Албан бусаар бид нар бол зөндөө цугласан. Тэгээд ингээд ажлууд явж байхад битгий бас саад болооч ээ. Зүгээр ингээд хүмүүст таалагдах үг хэлээд байх юм бол хаа хаанаа хэлэх байх. Гэхдээ энэ нь эргээд бид нарын ажилд бол тус болохгүй байх аа. Тийм учраас энэ асуудал дээр ач холбогдол өгөөд, Их Хурлын даргыг дахиад үргэлжлүүлэн ажиллах бололцоо гаргаж өгөөч ээ гэж хүсч байна. Баярлалаа. 

Д.Дэмбэрэл: Гишүүд ээ, ажлын хэсгийн энэ зөвшилцөөн бол удаан байна. Энийгээ түргэтгэе. Нийгэмд бас хүлээлт байж байна. Чуулганаа одоо энэ чинь хэзээ хуралдуулах нь вэ? Ажил нь яаж явах нь вэ гээд энэ чинь бас сонгогч олон нийт бол харж байна. Энийгээ түргэтгэ. Үнэхээр тэр одоо юм юмныхаа туйлд хүрчих гэж байгаа, сүүлийнхээ ганц асуудал дээр асуудлаа шийдэх гэж байна гэж ойлгуулж байгаа бол тэрнийг чинь бас ойлгож болж байна. Нөгөө талаар цааш цаашдын хариуцлагыг бас бодох хэрэгтэй юм. Улсын Их Хурлын чуулган 7 сарын 01-нээс завсарлаж байх хуультай. Тэр хуулийн боломж бид нар одоо энэ долоо хоногийг зөв ашигласан бол бас нэлээн явах, хугацаанд хаах боломж байсан. Энэ алдагдаж байна. 

Нөгөө талаар энэ хариуцлагаа ухамсарлая аа. Улсын Их Хурлын гишүүд, хоёр бүлэг, хоёр намууд энэ асуудал дээрээ анхаарал тавьж өг. Улсын Их Хурлын чуулган энэ хэлэлцэх асуудлаа хугацаанд нь шийдэхэд боломж муутай байна. Засгийн газрын гишүүд одоо үг хэлэх хэрэггүй ээ. Засгийн газрын гишүүд харин Засгийн газрын тавьсан нэлээд асуудал байгаа. Энийгээ Улсын Их Хурал, Байнгын хороон дээр орж ирэхдээ өөрсдөө орж ир ээ. Тийм. Тэр Байнгын хороон дээр, энэ Засгийн газар чинь тавьсан асуудлаа бас, аваагүй. Засгийн газрын гишүүд энэ бүлгүүдтэй, та нар их нөлөөлөөд байдаг юм байна лээ. Алив, нөлөөлөөд өг. Орж ирж ирцийг нь хангаад, өөрсдөө ажлаа авч явахад энэ тавьсан асуудлаа хэлэлцүүлж авах талаар энд бас цаагуур нь ажилла. Эрх мэдэл бүхий гэж үзэж байгаа бол. 

Одоо ингэе. Өнөөдрийн нэгдсэн хуралдаанаас завсарлага өгч болж байна. Гэхдээ нэг ийм зүйлийг анхаараад орхи. Надаас асуугаад байх юм байхгүй. Эдийн засгийн байнгын хороо, Төсвийн байнгын хороо, Төрийн байгуулалтын байнгын хороо гурав хуралдана. Нэгдсэн чуулган завсарлалаа ч гэсэн Байнгын хороодоос чуулганд дараа орох асуудал дээр хориг саад байхгүй байх аа гэж бодож байна. Ингээд өнөөдрийн нэгдсэн чуулганы хуралдаан завсарлана. Дараа нь нөгөө хоёр бүлгийн зөвшилцөөнийг нэн даруй хий. Энэ гурван хороо хуралд. Асуудлыг хэлэлцье. 

Харин энэ гурван хороон дээр саад хийх хэрэггүй. Яагаад гэвэл бидний цаашдын хугацаанд хүндрэл учруулж байна. Ингэж шийдлээ. Завсарлага өглөө. Гурван Байнгын хороо одоо хуралдана. Гурван Байнгын хороогоор хэлэлцэх асуудлууд бол үндсэн чиглэл, зээлийн мэдээллийн тухай, Засгийн газрын үйл ажиллагааны хэрэгжилт, Төрийн байгуулалтын байнгын хороо энэ сонгуулийн автоматжсан систем, Сонгуулийн хууль, намрын чуулганаар хэлэлцэх асуудал, Төсөв Төсвийн хуулийг хэлэлцэнэ. Энэ гурван Байнгын хороогоор хуралдуулахаар сая тохирлоо шүү. Тамгын газар энэ гурван Байнгын хорооны хуралдааныг зохион байгуул. 

Хуралдаан 11 цаг 08 минутад өндөрлөв.

Соронзон хальснаас буулгасан: 

